
С а р а ј е в о


Sarajevo, 11.12.2020. 
SINDIKALNA ORGANIZACIJA

MINISTARSTVO VANJSKIH POSLOVA BIH
Musala br. 2
71000 Sarajevo 
PREDMET: Objavljivanje podataka o zaposlenicima koji su pozitivni na Covid-19 u internoj 

e-mail mreži Ministarstva vanjskih poslova BiH, Mišljenje, dostavlja se

VEZA: Vaš akt broj: SINDIKAT-01-09/20 od 26.11.2020.
Agencija za zaštitu ličnih podataka u Bosni i Hercegovini (u daljem tekstu: Agencija)  zaprimila je vaš akt veze u kojem je navedeno da je u Ministarstvu vanjskih poslova BiH uvedena praksa da se svi zaposleni obavještavaju u internoj mreži o tome koje kolege su pozitivne na Covid-19 ili se nalaze u izolaciji. Sindikalna organizacija Ministarstva vanjskih poslova BiH smatra da se tim načinom svodi na minimum mogućnost da neko ko je bio u kontaktu sa kolegama koje su pozitivne na virus bude neobaviješten. S tim u vezi, naveden je loš primjer s početka pandemije. Takođe, smatra da se takvim načinom obavještavanja može spriječiti pojava većeg broja oboljelih, a što je mnogo bitnije od bilo kojeg zakona. Stoga, zahtijeva se mišljenje Agencije o tome da li objavljivanje imena zaposlenika Ministarstva vanjskih poslova BiH, putem interne e-mail komunikacije, predstavlja kršenje Zakona o zaštiti ličnih podataka. 
U vezi sa naprijed navedenim, na osnovu člana 40. stav (2) tačka g) Zakona o zaštiti ličnih podataka („Službeni glasnik BiH”, broj: 49/06, 76/11 i 89/11), dajemo sljedeće:

                        M I Š LJ E NJ E

Zakon o zaštiti ličnih podataka (u daljem tekstu: Zakon) predstavlja osnovnu legislativu koja neposredno određuje obradu ličnih podataka, sa ciljem da se na teritoriji Bosne i Hercegovine svim licima, bez obzira na njihovo državljanstvo ili prebivalište, osigura zaštita ljudskih prava i osnovnih sloboda, a naročito pravo na privatnost i zaštitu podataka u pogledu obrade ličnih podataka koji se na njih odnose.


 Zakon u članu 4. stav (1) tačka a), propisuje princip koji obavezuje kontrolora da lične podatke obrađuje na pravičan i zakonit način, što podrazumijeva obradu ličnih podataka u skladu sa relevantnim zakonskim propisom koji reguliše određenu oblast i da je takva obrada neophodna za određenu svrhu. Nadalje, princip iz člana 4. stav (1) tačka c) Zakona, obavezuje kontrolora da lične podatke obrađuje samo u mjeri i obimu koji je neophodan za ispunjenje određene svrhe. 

Obrada ličnih podataka zaposlenika u institucijama Bosne i Hercegovine regulisana je propisima iz oblasti radnih odnosa, a jedan od tih propisa je Zakon o radu u institucijama Bosne i Hercegovine („Službeni glasnik Bosne i Hercegovine“ broj: 26/04, 7/05, 48/05,  60/10, 32/13 i 93/17) kojim je u članu 15., određeno da se lični podaci zaposlenika ne mogu prikupljati, obrađivati, koristiti ili dostavljati trećim licima, osim ako je to određeno zakonom ili ako je to potrebno radi ostvarivanja prava i obaveza iz radnog odnosa. Ova pravna norma je ograničavajuća i pretpostavlja zakonski osnov ili neophodnost, odnosno stvarnu potrebu, kao uslov za obradu ličnih podataka. 

Dakle, obaveza Ministarstva vanjskih poslova BiH kao poslodavca je da osigura uslove za zaštitu zdravlja zaposlenika na radnom mjestu i da podstiče zdravstveno odgovorno ponašanje, te je shodno navedenoj normi, a u nedostatku zakonskog osnova, dužno koristiti način i sredstva koja su primjerena i neophodna za izvršenje takve obaveze. 
Prema tome, objavljivanje podataka o zaposlenicima koji su pozitivni na Covid-19 ili se nalaze u izolaciji, putem interne e-mail mreže u svrhu sprječavanja širenja virusa, može biti opravdano samo ukoliko poslodavac nema drugog načina i sredstva da o tome obavijesti ostale zaposlenike. Međutim, teško se može opravdati objavljivanje podataka o zaposlenicima koji su pozitivni na Covid-19 u internoj e-mail mreži poslodavca, jer se određena svrha može postići na manje invazivan način. Naime, svrha kao što je sprječavanje širenja virusa, može se ispuniti davanjem usmenih obavještenja od strane rukovodilaca organizacionih jedinica Ministarstva vanjskih poslova BiH o tome koji zaposlenici su pozitivni na Covid-19 ili se nalaze u izolaciji. Takvo obavještenje, potrebno je dati, ne svim zaposlenicima, već samo onima kojima je neophodno da o tome budu informisani radi preduzimanja mjera na sprječavanju širenja virusa.  
Stoga, mišljenja smo da je obrada ličnih podataka zaposlenika, na način koji je naveden u upitu, suprotna principu iz člana 4. stav (1) tačka c) Zakona, kojim je propisana obaveza kontrolora da lične podatke obrađuje samo u mjeri i obimu koji je neophodan za ispunjenje određene svrhe.

